1763 Grímstaðaannáll: Vetur sá allrabezti frá nýjaárinu til góuloka, svo enginn mundi eins eður svo góðan. Á þorranum rist torf og þakin hús. Íkast gerði í 2. viku góu, gerði svo snart aptur dáviðri til sumarmála. Eptir sumarmálin gerði kulda, komu síðan dáviðri. ... Skiptapi skeði inn til eyja fimmtudaginn næsta fyrir öskudag [10. febr.], af fiskiróðri í áhlaupagarði á norðan, áttu heima í Elliðaey. Formaðurinn hét Ólafur Ólafsson; þar var á og sonur hans og 2 eður 3 aðrir. ... Skiptapi varð á Suðurnesjum, slóst á það boði, tók út formanninn og aðra tvo, en 7 gátu bjargað sér til lands á skipinu, en hinir 3 deyðu. ... Votviðri um vorið frá krossmesu til Jónsmessu, kom varla eður aldrei þur dagur. Grasár hið bezta á túnum, engjar í meðallagi; gerði þá einlægt þerra eptir messudagana með norðanstormum og blástri, kom aldrei vott á jörðina fram yfir höfuðdag. Heyskapur í bezta máta í flestum stöðum og nýttist vel, en brann þó af sumum harðbalatúnum. Þetta sumar voru frekari vætur fyrir norðan. ... Haustið var gott með þurviðrum í meira lagi, eptir sem að gera er á haustdag. Gerði frost og hörkur á jólaföstunni og það til jóla, hvar með fylgdu jarðleysur sumsstaðar.         

Sauðlauksdalsannáll:  Vetur ofanverður mikið góður og vorið með. ... Grasvöxtur hinn bezti og nýting líka þetta sumar. 

Höskuldsstaðaannáll: Veturinn var góður, einmánuður hvað beztur. ... Kalt um sumarmál. Vorið þó gott. ... Heyskapur í betra lagi. ... Haustið gott. Fjúkhríð um allraheilagramessu; fennti sumstaðar fé.  

Íslands árbók: Öndvegisgóður vetur ... . Voraði einninn vel og gjörði góðan grasvöxt víðast um land. 

1764 Grímstaðaannáll: Einlægt frost frá nýja árinu og fram á góu, nema það gerði tvo blota; leysti vel í þeim síðari, sem kom á góunni. ... Á sunnudaginn seinasta í þorra, sem var sá 6. eptir þrettánda [12. febr.] gerði hið mesta norðan stórviðri með stórkafald og grimmdarfrosti. Þá urðu úti 2 menn fyrir norðan í Holtastaðaþingsókn. ... Sami kuldi, frost og hörkur héldust við fram að sumarmálum, og gamlir menn mundu ekki meiri vetrarhörkur. Hvammsfjörð lagði allan útundir strauma, einninn Breiðasund. Gengið var af Skógarströnd fram um eyjar, Yxney og Brokey, einninn fram á Skarðstrandareyjar: Hrappsey og Purkey. Áhlaupastórviðri með kafaldi gerði tvisvar eða þrisvar um seinni vertíðina,  á norðan. ... Votviðrasumar hið mesta og skemmdust víða hey. Sama var og um haustið þau mestu votviðri. Víða fordjarfaðist eldiviður sunnan Snjófellsjökul.

Sauðlauksdalsannáll: Vetur eftir jól í harðara lagi, helzt vorið yfrið kalt. ... Sumar þetta var mjög óviðrasamt, víða bæði skemmd hey og lítil, en haustveðrátta og allt til ársins enda hin bezta, so varla var kominn þeli í jörð á jólum.   

Höskuldsstaðaannáll: Veturinn var oftast strangur, hríða- og snjóasamur, þó stundum hlákustormar í bland. Fyrir norðan Yxnadalsheiði allar sveitir venju framar undirlagðar af fönnum og jarðbönnum. Voru því úr sjálfum Eyjafirði á góu hross rekin í Skagafjörð, Vorið var oft og fremur neyðarlegt að veðuráttu, strangt og kalt með stormum og fjúkum fram að sólstöðum. Nokkur peningafellir og bjargarleysi hjá mörgum norðan lands. ... Vertíð hin bágasta kringum Jökul, storma- og stríðviðrasöm. ... Sumarið gott til lands og sjóar norður frá, en nokkuð votsamt vestur undan. Haustið þó framar með hreggi og frostum. Kom alvarlega á viku fyrir vetur, síðan tíðum fjúkasamt.   

Íslands árbók: Var misjafn vetur, góður sums staðar, en annars staðar harður, sérdeilis í þeim norðustu sýslum. ... Grasvöxtur í meðallagi, en heynýting misjöfn og mjög slæm í sumum sveitum.

